  Bakı şəhəri Pirallahı rayon İcra Hakimiyyəti başçısının 2019-cu ilin sosial-iqtisadi inkişafının yekunlarına və 2020-ci ildə qarşıda duran vəzifələrə dair
H  E  S  A  B  A  T  I

Yanvar ayının 13-də Azərbaycan Respublikasının Prezidenti Cənab İlham Əliyevin yanında 2019-cu ilin yekunlarına həsr olunmuş müşavirə, fevral ayının 3-də isə “Azərbaycan Respublikası regionlarının 2019-2023-cü illərdə sosial-iqtisadi inkişafı Dövlət Proqramı”nın icrasının birinci ilinin yekunlarına həsr olunan müşavirə keçirilib.
 “2019-cu il ölkəmiz üçün uğurlu il olmuşdur. İlin əvvəlində qarşımıza qoyduğumuz bütün vəzifələr uğurla icra edildi, ölkəmizin dayanıqlı inkişafı təmin olundu. Beləliklə, həm siyasi, həm iqtisadi, həm də sosial sahələrdə böyük uğurlar əldə edilmişdir. Azərbaycan sabitlik şəraitində yaşamışdır. Sabitlik hər bir ölkənin inkişafı üçün əsas şərtdir.”

“Dördüncü proqram əvvəlki dövrlərdə qəbul edilmiş proqramların məntiqi davamıdır. Üç proqram çərçivəsində böyük işlər görülmüşdür. Ancaq hələ də görüləsi işlər çoxdur. Hesab edirəm ki, dördüncü proqram çərçivəsində ölkə qarşısında duran əsas infrastruktur vəzifələri icra olunacaq və beləliklə, ölkəmizin gələcək inkişafı üçün daha gözəl imkanlar yaranacaqdır. Keçən il ərzində proqramın icrası ilə bağlı bütün lazımi tədbirlər görülüb. Deyə bilərəm ki, proqram artıqlaması ilə icra edilib. Proqramda nəzərdə tutulmuş məsələlər həll olunub.”
Azərbaycan Respublikası Prezidenti Cənab İlham Əliyevin 2019-cü ildə Pirallahı rayonuna səfərləri:
Rayon yarandığı gündən 7 il ərzində Azərbaycan Respublikasının Prezidenti cənab İlham Əliyev rayonumuza 7 dəfə səfər etmişdir. Bu səfərlərdən 3-ü 2019-cü ildə reallaşmışdır.
Cənab Prezident İlham Əliyev tərəfindən 16 may 2019-cu il tarixində açılışı olan “Diamed CO” MMC Azərbaycanda ilk birdəfəlik tibbi şpris istehsalı zavodudur. Sənaye Parkının 1.99 ha torpaq sahəsində inşa edilən zavodun illik istehsal gücü 150 milyon ədəd müxtəlif tutumlu birdəfəlik şprislərdir. Zavodun əsas hədəflərindən biri birdəfəlik şprislərin “Made in Azerbaijan” brendi ilə xaricə satışıdır. Layihənin icrası nəticəsində 220 nəfər müvəqqəti,  50 nəfər isə daimi iş yeri ilə təmin olunmuşdur. 2019-cu ilin yanvar-dekabr aylarında “Diamed Co” layihəsi üzrə rayona 6.8 milyon manat özəl investisiya yatırılmışdır ki, bu da əvvəlki ilin eyni dövrünə nisbətən 9.6  faiz artım deməkdir.

05 iyul 2019-cu il tarixində Prezident İlham Əliyev və Birinci vitse-prezident xanım Mehriban Əliyeva Pirallahı rayonunda məcburi köçkün ailələri üçün salınan yeni yaşayış kompleksinin açılışında iştirak etmişdir. Respublika üzrə sayca 104-cü olan, 306 məcburi köçkün ailəsinin məskunlaşdığı yaşayış kompleksi ümumilikdə 3 ha ərazini əhatə etməklə, 2 ədəd 9 mərtəbəli, 2 girişli, 72 mənzilli; 1 ədəd isə 9 mərtəbəli, 6 girişli, 162 mənzilli bina, 220 şagird-yerlik məktəb binası və müvafiq texniki infrastruktur ilə təchiz olunmuşdur. Yaşayış kompleksində ümumilikdə 12 rayondan olan 1000 nəfərdən çox məcburi köçkün mənzillərlə təmin olunmuşdur. Qeyd edək ki, Kompleksdə fəaliyyət göstərən “Laçın rayon Bozlu Kənd Məktəbi”ndə hal-hazırda 41 nəfər işlə təmin olunmuşdur ki, onların böyük əksəriyyəti məcburi köçkünlərdir. Kompleksin inşası prosesində 1 ildən artıq müddətdə 200 nəfərdən çox insan müvəqqəti işlə təmin olunmuşdur. 

Ölkə başçısının qayğısı və dəstəyi ilə rayon yarandığı gündən qısa müddət ərzində Pirallahıda geniş abadlıq və tikinti-quruculuq işləri həyata keçirilmiş, rayonun baş planı hazırlanmışdır. Baş plana uyğun olaraq, Səməd Vurğun küçəsi boyunca ümumilikdə 31,5 ha ərazidə İnzibati Mərkəz yaradılmışdır. Burada Rayon Polis Şöbəsi, Rayon İcra Hakimiyyəti, Yeni Azərbaycan Partiyası Pirallahı rayon təşkilatı və Gənclər mərkəzinin inzibati binalarının və “Mirvari” Park Kompleksinin tikintisi başa çatdırılaraq istifadəyə verilmişdir. İnzibati Mərkəzdə nəzərdə tutulan digər binaların inşasına yaxın gələcəkdə başlanılacaqdır. 
07 avqust 2019-cu il tarixində Azərbaycan Respublikasının Prezidenti İlham Əliyev və birinci xanım Mehriban Əliyeva rayonda səfərdə olmuş və bir sıra müxtəlif təyinatlı inzibati və sosial binalara baxış keçirmişdir. İlk olaraq RİH-nin inzibati binasında olan Dövlət başçısı və birinci xanım burada yaradılan şəraitlə tanış oldu.

 Xüsusi dizaynla inşa olunan Rayon İcra Hakimiyyətinin inzibati binasının ümumi sahəsi 4619,5 kv.m olmaqla 4 mərtəbədən və zirzəmidən ibarətdir. Tikinti zamanı həm yüksək keyfiyyətli yerli materiallardan, həm də Avropa və Türkiyə istehsalı olan xarici materiallardan istifadə olunmuşdur. Binanın yerləşdiyi ərazinin mərkəz hissəsində ümumi hündürlüyü 16 m olan bayraq qülləsi quraşdırılmışdır. Binanın vestibülündə Ulu Öndər Heydər Əliyev güşəsi yaradılmış və  2,5 m hündürlüyündə mərmər materialından hazırlanan büstü qoyulmuşdur. Bundan əlavə binada vətəndaşların qəbulu otağı, coğrafi məlumat bazası, operativ-idarəetmə otağı, iş otaqları, 186 nəfərlik akt zalı, konfrans və sərgi zalları, kitabxana, idman otağı və digər zəruri otaqlar mövcuddur. Bina bütün lazımi avadanlıq və sistemlərlə təchiz edilmişdir.
Ümumi sahəsi 1912,5 kv.m təşkil edən Gənclər Mərkəzinin üçmərtəbəli binasında Heydər Əliyev muzeyi fəaliyyət göstərir və burada Ulu Öndərin həyat və fəaliyyətinin müxtəlif dövrlərini əks etdirən eksponatlar nümayiş olunur. Belə ki, Muzeydə Ümummilli liderin uşaqlıq və gənclik dövrünü, SSRİ Təhlükəsizlik Orqanlarında fəaliyyət dövrünü, 1969-1982-ci illərdə respublikaya rəhbərlik dövrünü, Moskvada fəaliyyəti dövrünü və müstəqillik illərində respublikaya rəhbərlik etdiyi dövrləri əhatə edən fotolar yerləşdirilmişdir. Eyni zamanda Prezident İlham Əliyev və Birinci vitse-prezident Mehriban xanım Əliyevanın rayona səfərlərini əks etdirən foto və stendlər qoyulmuşdur. Bundan əlavə, muzeydə Ümummilli liderin müxtəlif dövrlərdə aldığı orden və medallardan ibarət sərgi nümayiş olunur. Mərkəzdə, 100 nəfərlik akt zalı, elektron oxu və nikah zalları, ”Tariximiz-qan yaddaşımızdır!” sərgisi, robopark, rəsm, keramika-heykəltəraşlıq dərnəkləri, fotostudiya, “bacarıqlı əllər” və sərgi salonu fəaliyyət göstərir. 

Yeni Azərbaycan Partiyası Pirallahı Rayon Təşkilatı üçün ikimərtəbəli müasir bina inşa olunub. Burada müxtəlif təyinatlı iş otaqları mövcuddur. Partiya təmsilçilərinin səmərəli fəaliyyəti üçün hərtərəfli imkanlar yaradılıb.

İnzibati Mərkəzin ərazisinə 7000 kv.m-dən çox qazon örtüyü, 3200 kv.m asfalt örtüyü, səkilərə 2200 kv.m-ə qədər tamet örtüyü vurulmuşdur. Ərazidə müxtəlif növ ağac və gül kolları əkilmiş, üzərində buta elementləri yerləşdirilmiş fəvvarə və müxtəlif dekorativ kompozisiyalar qurulmuşdur.
 Açılışı Cənab Prezident İlham Əliyev və Birinci vitse-prezident Mehriban xanım Əliyeva tərəfindən olan “Mirvari” Park Kompleksi İnzibati Mərkəzin daxilində 5 ha ərazidə yenidən qurulmuşdur. Parkda giriş hissədə xüsusi dizaynla inşa olunmuş qapılar və sütunlar quraşdırılmış, uşaqlar üçün mini futbol və oyun meydançası yaradılmış, müxtəlif əyləncə və idman qurğuları, söhbətgahlar və oturacaqlar, fəvvarə və rayon tədbirlərinin keçirilməsi üçün səhnə quraşdırılmışdır. Park Kompleksi gecə işıqlanma sistemi ilə təchiz olunmuşdur. Parkın kənarına dekorativ hasar çəkilmış, 1000-dən çox ağac və gül kolları əkilmiş, yaşıllıq və qaya daşları ilə kompozisiyalar qurulmuşdur. Əraziyə 8800 kv.m-ə qədər qazon örtüyü, 450 kv.m tamet, 3000 kv.m isə asfalt örtüyü çəkilmişdir. Parkın ərazisində inşa olunmuş, sahəsi 439 m2  olan “Ahılların Günərzi Qayğı mərkəzi” hər gün sosial yardıma ehtiyacı olan 50 ahıla növbəlilik gözlənilməklə pulsuz xidmət göstərir. Rayon ərazisində fəaliyyətə başlayan digər bir sosial layihə Əmək və Əhalinin Sosial Müdafiəsi Nazirliyi və Rayon İcra Hakimiyyətinin dəstəyi ilə yaradılan, uşaqların dövlət uşaq müəssisələrinə düşməsinin qarşısının alınması, çətin həyat şəraitində olan uşaqların və ailələrin sosial xidmətlərə çıxışının təmin edilməsi məqsədi ilə inşa olunan “Uşaq Günərzi və Reabilitasiya Mərkəzi”dir. İnşası başa çatdırılan mərkəzdə 50 uşağa gündəlik qayğı, 50 uşağa isə reabilitasiya xidmətləri göstərilir. Qeyd edək ki, hal-hazırda Günərzi Mərkəzlərində 20 nəfər daimi işlə təmin olunmuşdur.
Azərbaycan Respublikası Prezidentinin 2017-ci il 1 avqust tarixli Sərəncamına uyğun olaraq müvafiq komissiya tərəfindən rayon ərazisində qeydiyyata alınmış 369 qəzalı binada yaşayan 5181 nəfərdən ibarət 1510 ailənin mənzil-məişət şəraitinin yaxşılaşdırılması məqsədilə rayon mərkəzində ayrılmış 6,5 hektar ərazidə 28 çoxmərtəbəli binadan ibarət 807 mənzilli yeni yaşayış kompleksi inşa edilir. Kompleksə 340 şagird-yerlik bir məktəb binası, 120 yerlik iki uşaq bağçası, 3 idman meydançası və velosiped zolağı daxildir. İlkin mərhələdə biri 9, ikisi 6 mərtəbəli olmaqla 114 mənzildən ibarət 3 binanın tikintisi başa çatdırılıb. Avqustun 7-də Azərbaycan Respublikasının Prezidenti İlham Əliyev və birinci xanım Mehriban Əliyeva qəzalı binaların sakinləri üçün inşa edilən kompleksə gələrək, binalardakı mənzillərdə yaradılan şəraitlə tanış olublar.Cənab Prezident binaya baxış zamanı işlərin gedişatından razılığını ifadə etmişdir. Kompleksə daxil olan 6 binada tikinti-quraşdırma işləri davam etdirilir. Binaların tikintisində 200 nəfər müvəqqəti işlə təmin olunmuşdur.

Cənab Prezident İlham Əliyev və birinci xanım Mehriban Əliyeva tərəfindən açılışı olan “Nərəmiz” balıqyetişdirmə zavodu əhalinin balıq məhsullarına olan tələbatını ödəmək məqsədilə nərə balığının müasir texnologiyalar ilə yetişdirilməsi və təchiz olunması, balığın və balıq məhsullarının əraziyə çatdırılması və zəruri normativlərə uyğun satışının təşkili məqsədlərini daşıyır. Ilkin mərhələdə illik istehsal gücü 100 ton nərə, 25 ton çökə əti və 4 ton qara kürüdən ibarət olan zavodda 30 iş yeri açılmışdır. 2019-cu ilin yanvar-dekabr aylarında Nərəkənd  layihəsi üzrə rayona 2.2 milyon manat özəl investisiya yatırılmışdır ki, burada inşaat işləri zamanı 150 nəfər müvəqqəti işlə təmin olunmuşdur. 
Dövlət Proqramları və qarşıda duran vəzifələr

Azərbaycan Respublikasının Prezidenti Cənab İlham Əliyevin hesabat xarakterli çıxışından irəli gələn məsələlər yönündən baxsaq hesabat dövründə rayonumuzda aparılan abadlıq-quruculuq işləri günün tələbləri səviyyəsində yerinə yetirilmişdir. 
Hesabat dövründə açılışı olan digər bir müəssisə Rusiya Azərbaycan birgə müəssisəsi olan  “R-Pharm” MMC - “Dərman vasitələrinin istehsalı və qablaşdırılması” zavodudur. Zavodun əsas məqsədi respublikanın idxaldan asılılığının azalmasına, iqtisadi potensialının güclənməsinə xidmət etməkdir. Almaniya, İtaliya və digər Avropa ölkələrinin texnologiyaları əsasında onkologiya, QİÇS, sinir sistemi, kardio-vaskulyar, diabet, sümük-əzələ və tənəffüs sistemi təyinatlı dərmanlar, antibiotiklər, virus əleyhinə, diareya və qusmaya qarşı preparatlar, həmçinin rentgen-kontrast və maqnit rezonans müayinələr üçün əlavələr istehsal edilməsi nəzərdə tutulub. Qeyd edək ki, 100 adda dərman istehsal edən zavoudun illik istehsal gücü- 22.5 mln qutu və ya 500 mln ədəd həb və kapsuldur. Ayrılmış 4.65 ha torpaq sahəsində həyata keçirilən layihənin icrası nəticəsində yaranacaq iş yerlərinin sayı 300-dən çox olacaqdır. 2019-cu ilin yanvar-dekabr aylarında “R-Pharm” layihəsi üzrə rayona 7.14 milyon manat özəl investisiya yatırılmışdır. Dərman vasitələrinin istehsalı və qablaşdırılması zavodunun 1-ci mərhələsi olan “Dərman vasitələrinin qablaşdırılması” xətti istifadəyə verilmişdir. Zavodun tikintisində 200 nəfər müvəqqəti işlə təmin olunmuşdur. Hal-hazırda Sənaye parkında digər bir rezident - yeni zəfəran mənşəli müxtəlif növ məhsulların istehsalı zavodunun ərazisində də işlər aparılmaqdadır. 
Süleyman Bağırov küçəsində “İDEA” İctimai Birliyinin dəstəyi  ilə  abad məhəllənin inşası işləri başa çatdırılmışdır. Yenilənmiş növbəti həyət S.Bağırov küçəsi 1, 2a, 8 və 16 ünvanlarında 400 nəfər sakinin yaşadığı 4 binanı əhatə edir. Məhəllədə görülmüş işlər çərçivəsində məhəllədaxili avtomobil yolları və piyada yollarına 9700 kv.m asfalt örtüyü çəkilmiş və bardürlər qoyulmuşdur. Yaşayış binalarının fasadları, dam örtükləri, girişləri təmir olunmuşdur. Söhbətgahlar, uşaq oyun meydançaları, böyüklər üçün idman meydançası, futbol meydançası, şahmat meydançası, oturacaqlar quraşdırılmışdır. Yaşıllıq ətrafı piyada yollarına və səkilərə isə tamet örtüyü döşənmişdir. Avtodayanacaqlar quraşdırılmışdır. Məhəllə gecə işıq dirəkləri ilə təmin olunmuşdur. Həyətin ərazisindəki mövcud yaşıllıqların bərpası ilə yanaşı, əlavə olaraq 150 ədəd ağac və gül kolları əkilib, 3000 kvadratmetr ərazidə yaşıllıq zolağı salınıb. Ərazidə yaşıllıqların mütəmadi suvarılması üçün su xətləri şəbəkəsi çəkilmişdir. Məhəllədən keçən və maneəçilik törədən kommunikasiya xətlərinin yerləri dəyişdirilmiş və ya yeraltına salınmışdır. Bundan əlavə bu küçədə yerləşən növbəti məhəllələrdə  işlər davam etdirilir. Məhəllədə abadlıq işləri aparılır, köhnə bardür, asfalt örtüyü yenilənir. Ümumi görünüşə xələl gətirən obyektlərin sökülməsi və yenidən qurulması işləri aparılır. Yaşayış binalarının fasadları, dam örtükləri, girişləri təmir olunur. Burada da həmçinin söhbətgahların, uşaq oyun meydançasının, böyüklər üçün idman meydançasının və s. quraşdırılması nəzərdə tutulmuşdur. Qeyd edək ki, bundan əvvəlki illərdə də rayon ərazisində yerləşən 29-cu məhəllədə, Kamil Rzayev küçəsində yerləşən məhəllələrdə, Sergey Murtuzəliyev küçəsində və 28-ci məhəllədə Nümunəvi məhəllə çərçivəsində abadlıq işləri görülmüşdür. Ümumiyyətlə rayon ərazisində 27 məhəllənin “abad məhəllə” layihəsi çərçivəsində abadlaşdırılması nəzərdə tutulmuşdur ki, hal-hazırda onlardan 9-u tamamlanmışdır. 

Hesabat dövründə Pirallahı qəsəbəsi, S.Murtuzəliyev küçəsində də geniş miqyaslı abadlıq işləri aparılmışdır. Yol kənarındakı hasarlarda suvaq və rənglənmə işləri, məhəllədaxili yolun asfalt örtüyünün çəkilməsi işləri aparılmış və müxtəlif növ ağaclar əkilmişdir. Həmçinin burada söhbətgahlar və  idman meydançalarının quraşdırılması işləri yerinə yetirilir.
2015-ci ilin dekabrında Neft yataqlarında baş vermiş qəza nəticəsində həlak olmuş neftçilərin xatirəsinin əbədiləşdirilməsi məqsədilə Pirallahı qəsəbəsində abidə və kiçik park kompleksinin inşası işləri başa çatdırılmışdır. Abidənin açılışı Azərbaycan Respublikası Dövlət Neft Şirkətinin prezidenti Rövnəq Abdullayev, Rayon İcra Hakimiyyətinin rəhbərliyi, faciə qurbanlarının doğmaları və ictimaiyyət nümayəndələri tərəfindən olmuşdur. Abidənin ətrafında neftçilərin xatirəsinə ağac və gül kolları əkilmişdir.
Mənzil-Kommunal Təsərrüfatı Birliyi tərəfindən il ərzində 77 yeni beton örtükdən konteyner meydançası və bu meydançalarda 228 yeni müasir tipli plastik zibil konteyneri yerləşdirilmiş, sahəsi 9.036 kv.m olan 18 ədəd yaşayış binalarının dam örtükləri cari təmir olunmuş, sahəsi 960 kv.m olan 9 mərtəbəli yaşayış binasının dam örtüyü əsaslı təmir edilmiş, 10.000 pm tüstü bacaları təmizlənmiş, 300 pm su navalçası, 30 ədəd giriş qapıları yeniləri ilə əvəz edilmişdir. 100 ədəd blok pəncərəsi və 100 m2 mövcud pəncərələrin şüşələnməsi işləri aparılmışdır. Bundan əlavə qəsəbədaxili yolların, səkilərin, park və xiyabanların təmizlənməsi işləri yerinə yetirilmişdir. 
İl ərzində S.Bağırov küçəsində abadlıq işlərinin aparılması ilə əlaqədar maneə yaradan qaz xətlərinin yeri dəyişdirilmiş, C.Cabbarlı, 28-ci məhəllə, S.Murtuzəliyev, K.Rzayev, Y.Əliyev, 39-cu məhəllədə qaz tənzimləyici qurğular və siyirtmələr quraşdırılmış və ya yenilənmişdir. Dübəndi bağ sahəsində 1200 p/m D=108mm-lik qaz xəttinin çəkilməsi işləri aparılır. Bundan əlavə yeni inşa olunan yaşayış komplekslərində xarici qaz xəttinin çəkilməsi işləri yerinə yetirilmişdir.

  “Azərenerji” ASC tərəfindən Gürgən qəsəbəsində yeni inşa edilmiş yarımstansiya 63 MVAm gücündə olmaqla rayonun Pirallahı və Gürgən qəsəbələrini, Xəzər rayonunun isə Qala və Zirə qəsəbələrini elektrik enerjisi ilə təmin edəcək. Bundan əlavə Pirallahı qəsəbəsinin cənub hissəsində yeni inşa ediləcək yarımstansiya 40 MVAm gücündə olmaqla Pirallahı rayon mərkəzini (perspektiv inkişaf nəzərə alınmaqla 2045 - ci ilədək) dayanıqlı elektrik enerjisi ilə təmin edəcək.
“Azərişıq” ASC tərəfindən 2019-cu ildə rayon ərazisində yerləşən TM (transformator məntəqəsi) və KTM-lərdə (komplekt transformator məntəqəsi) avadanlıqların təmiri və proflaktik işlər görülmüşdür. Dübəndi bağ sahəsində 6 kV-luq hava xətləri təmir olunmuşdur, KTM-lər quraşdırılmış və şəbəkəyə qoşulmuşdur. Pirallahı və Gürgən qəsəbələrində  hava xətləri təmir olunmuş və KTM-lərdə 0,4 kV-luq xətlər çəkilmişdir. 
2019-cu il ərzində Pirallahı rayon Sukanal idarəsi tərəfindən su və kanalizasiya şəbəkələrində baş verən qəzalar qəza-bərpa briqadası tərəfindən aradan qaldırılmışdır
Hesabat dövrü ərzində “9 № li Yol İstismarı” MMC tərəfindən Kamil Rzayev, Yavər Əliyev, Sergey Murtuzəliyev, Süleyman Bağırov, Səməd Vurğun, Qurban Abbasov küçələrində, 40-cı məhəllədə və Gürgən qəsəbəsində ümumilikdə 23034,65 m2 asfalt-beton örtüyü  təmir olunmuşdur. Həmçinin müxtəlif küçələrdə 558 p/m səki daşları düzülmüşdür. Bundan əlavə Pirallahı rayonu  Gürgən qəsəbəsinin yollarının yenidən qurulması işləri aparılmışdır. Uzunluğu 2  km, ortalama hərəkət hissəsi 7 metr təşkil edən avtomobil yolu 3-cü texniki dərəcəyə uyğun yenidən qurulmuşdur. 

11 saylı İstilik Sistemləri İstismarı Sahəsi (İSİS) tərəfindən payız-qış mövsümünə hazırlıqla əlaqədar olaraq rayon ərazisində yerləşən qazanxanalarda kompleks yoxlama işləri aparılmış və istilik kəmərlərinin yuyulması, hidravlik təzyiqdə yoxlanılması işləri yerinə yetirilmişdir.
2019-cu il ərzində Pirallahı rayonunun NQÇ idarələri üzrə iqtisadi (hasilat) göstəricilər aşağıdakı kimi olmuşdur: “28 May” NQÇİ-də il ərzində 4.021.738 ton neft hasil olunmuşdur (plan 3.966.170  ton). Plan 101.4 % yerinə yetirilmişdir. Qaz hasilatı 4.450.014 min m3  olmuşdur (plan 4.275.950 min m3). Plan 104.07% yerinə yetirilmişdir. “Neft Daşları” NQÇİ-də hesabat dövrü ərzində 1.066.124 ton neft hasil olunmuşdur (plan 1.039.860 ton). Plan 102.5 % yerinə yetirilmişdir. Qaz hasilatı 97.131 min m3 olmuşdur (plan 95.000 min m3 ). Plan 102.2 % yerinə yetirilmişdir. “Abşeronneft” NQÇİ tərəfindən il ərzində 456.943 ton neft hasil olunmuşdur (plan 414.620 ton). Plan 110.2 %  yerinə yetirilmişdir. Qaz hasilatı 36.653 min  m3 olmuşdur (plan 36.500 min  m3). Plan 100.4 % yerinə yetirilmişdir. 
İl ərzində Pirallahı rayonunun NQÇ idarələri üzrə 5.544.805 ton neft, 4.583.798  min m3 qaz hasil olunmuşdur.
Bu il Cənab Prezident tərəfindən həyata keçirilən sosial paket ümumilikdə 4,2 milyon insanı əhatə etmişdir ki, bunlardan da 847 nəfəri Pirallahı rayonu sakinləridir. Belə ki, sosial müavinətlərə görə 481 nəfər, birdəfəlik müavinətlərə görə 286 nəfər, Azərbaycan Respublikası Prezidentinin təqaüdünə görə 28 nəfər və Müharibə əlillərinə görə 52 nəfər bu paketdən bəhrələnmişdir.
Hesabat dövrü ərzində ümumilikdə rayona  16.14 milyon manat özəl investisiya yatırılmışdır ki, bunun da 55.7 faizi xarici investisiyadır.

Azərbaycan Respublikasının Prezidenti cənab İlham Əliyevin tapşırığına əsasən mütəmadi təşkil olunan kənd təsərrüfatı məhsullarının satışı-yarmarkası əhalinin ərzaq məhsulları ilə təminatının yaxşılaşdırılması və kənd təsərrüfatı məhsullarının əlverişli qiymətlərə əldə olunması məqsədi daşıyır. Kənd təsərrüfatı məhsullarının satış yarmarkası hər həftənin şənbə və bazar günləri fəaliyyət göstərir. 

Pirallahı qəsəbəsi 29-cu məhəllədə 56 m2 işçi və 73 m2 köməkçi sahədən ibarət su, kanalizasiya və yol infrastrukturu ilə təmin olunmuş bütün standartlara cavab verən qapalı heyvan kəsimi məntəqəsi inşa edilmişdir.
2019-cu ilin yanvar-dekabr aylarında pərakəndə ticarət şəbəkəsindən əhaliyə 14623,9 min manatlıq əmtəə satılmışdır, bu da  əvvəlki ilin eyni dövrünə nisbətən 5,5 dəfə artım deməkdir. Satılmış əmtəələrin 81,3 faizi hüquqi şəxslərin, 18,7 faizi isə  hüquqi şəxs yaratmadan ticarət fəaliyyəti göstərən fərdi sahibkarların  payına düşmüşdür.
Ekoloji tədbirlər və turizmin inkişafı

Ekoloji durumu yaxşılaşdırmaq məqsədilə hesabat dövründə rayon  ərazisində olan yaşıllıqların  mütəmadi  olaraq  suvarılması,  qazonların biçilməsi işləri aparılmışdır. Rayon ərazisinin təmizliyi gündəlik təşkil  olunmuşdur.

2019-cu il Cənab Prezident İlham Əliyevin qərarı ilə “Nəsimi ili” elan olunmuşdu. İl ərzində rayon ərazisində 11.000 ağacın əkilməsinin planlaşdırılmasına baxmayaraq İDEA İB-nin, Ekologiya və Təbii Sərvətlər Nazirliyinin, Azərbaycan Respublikası Dövlət Neft Şirkətinin və Rayon İcra Hakimiyyətinin dəstəyi ilə ümumilikdə il ərzində 65.000-dən çox müxtəlif növ ağac və gül kolları əkilmişdir. Qeyd edək ki, rayon ərazisində mövcud olan 11 ədəd parkda da əsaslı və cari təmir işləri görülmüş, xeyli sayda dekorativ ağac və gül kolları əkilmiş, ağaclara mütəmadi olaraq aqrotexniki qulluq göstərilmişdir. 

Baş Plana uyğun olaraq Pirallahı qəsəbəsində sahil xətti boyunca sakinlərin və turistlərin istirahətini təmin etmək məqsədilə yeni dənizkənarı bulvarın və çimərliyin salınması nəzərdə tutulub. Burada istirahət obyektləri, ticarət və əyləncə mərkəzləri, kinoklub və idman infrastrukturu inşa ediləcək. Ərazidə uşaqların və yeniyetmələrin əyləncəsi də nəzərə alınıb. Bulvarda kiçikölçülü gəzinti avtobusları, avtomobil və velosiped üçün sahilboyu xüsusi hərəkət zolağı da salınacaq. Ərazidə nadir ağac və bitki nümunələri əkiləcək, müasir işıqlandırma sistemi quraşdırılacaq. Sahil hissədə estakadalar qurulacaq və şəhərin akvatoriyasında gəzinti gəmilərinin hərəkəti təmin olunacaqdır. Pirallahı bulvarı özünəməxsus gözəlliyi ilə turistlərin diqqətini cəlb edəcək.

Rayonda turizmin inkişafına dəstək olmaq məqsədi ilə Nərəkənd Balıqyetişdirmə kompleksinin ərazisində işlər davam etdirilməkdədir. Burada balıq bazarı və restoran da əhaliyə və turistlərə xidmət göstərir. Pirallahı qəsəbəsində müasir standartlara cavab verən “F-Marine” istirahət kompleksində kotteclər, mini-stadion, hovuz, restoran fəaliyyət göstərir. Gələcəkdə belə mərkəzlərin sayının artırılması əsas hədəflərdəndir. 
Əhalinin sosial-rifah halının yüksəldilməsi

Hesabat dövründə şəhid, aztəminatlı, sosial müdafiəyə ehtiyacı olan, məcburi köçkün ailələri daim diqqətdə saxlanılmış, ümumtəhsil müəssisələrində şagirdlərin vətənpərvərlik ruhunda tərbiyəsi məqsədilə görülən işlər gücləndirilmiş, idmanın kütləviliyinin artırılması üçün müvafiq addımlar atılmışdır. Ümumilikdə rayonda ictimai-siyasi vəziyyət və dini durum sabitdir.

17 yanvar 2019-cu il tarixində Pirallahı Rayon İcra Hakimiyyətinin təşkilatçılığı ilə Vaqif Mustafazadə adına Mədəniyyət Mərkəzində 20 Yanvar  faciəsi ilə əlaqədar ümumrayon tədbiri keçirilmişdir. 

23 fevral 2019-cu il tarixində Xocalı soyqırımının 27-ci ildönümünə həsr edilmiş “Xocalıya ədalət”, 25 fevral 2019-cu il tarixində “Xocalı-qan yaddaşımız” şüarları altında tədbirlər təşkil olundu.

18 mart 2019-cu il tarixində Novruz bayramı münasibətilə ümumrayon tədbiri təşkil olundu.  Həmin gün bayram münasibətilə aztəminatlı sakinlərə, Qarabağ müharibəsi əlillərinə və veteranlara, məcburi köçkünlərə maddi yardımlar göstərildi. 

Prezident İlham Əliyevin əhalinin tibbi müayinədən keçirilməsi ilə bağlı verdiyi tapşırıqlara əsasən 11 fevral 2019-cu il tarixindən başlayan tibbi müayinələrdə hər il olduğu kimi rayon əhalisinin mütəşəkkilliyi müşahidə olundu. Belə ki, 11 may 2019-cu il tarixinə 18 yaşdan yuxarı əhalinin 14457 nəfəri tibbi müayinələrdən keçmişdir. 
15 iyun 2019-cu il tarixində Pirallahı Rayon İcra Hakimiyyətinin təşəbbüsü və Maliyyə Bazarlarına Nəzarət Palatasının dəstəyi ilə “İcbari və könüllü sığorta növlərinin həyata keçirilməsi” mövzusunda tədbir keçirilib.

19 iyun 2019-cu il tarixində Pirallahı rayonunda “Tarixin canlı səhifələri” adlı VII Gənclər festivalı keçirilmişdir.

25 iyun 2019-cu il tarixində Azərbaycan Respublikasının Maliyyə Bazarlarına Nəzarət Palatasının təşəbbüsü və Rayon İcra Hakimiyyətinin təşkilatçılığı ilə istehlakçıların ümumi sığorta və maliyyə savadlılığının artırılması ilə bağlı maarifləndirici tədbir keçirilib.

06 noyabr 2019-cu il Neft Daşlarında “Möcüzələr adası”nın 70 illiyi münasibətilə tədbir keçirilmişdir. 

23 dekabr 2019-cu il tarixinə təyin edilmiş bələdiyyə seçkiləri bütün Respublikada olduğu kimi Pirallahıda da yüksək aktivliklə baş tutub. 

28 dekabr 2019-cu il tarixində Pirallahı qəsəbəsində yerləşən “Gənclər Parkı”nda “31 dekabr-Dünya Azərbaycanlılarının Həmrəylik Günü” və “Yeni il” münasibətilə tədbir keçirildi. Xüsusi tərtibatla bəzədilmiş “Gənclər Parkı”nda bayram əhval-ruhiyyəsi hökm sürürdü.
Ümumilikdə hesabat dövrü ərzində Pirallahı Rayon İcra Hakimiyyətinin təşkilatçılığı ilə 120-dək tədbir keçirilmiş, keçirilən tədbirlərin böyük əksəriyyətinin kütləvi informasiya vasitələrində işıqlandırılması təmin edilmişdir.
Vətəndaşların qəbulu, işsizlik probleminin həlli

 Rayon İcra Hakimiyyəti başçısının Aparatında 2019-cu il ərzində vətəndaşların qəbulu, onların ərizə, təklif və şikayətlərinə baxılması qanunla  müəyyən edilmiş qaydada və operativ təmin edilmişdir. Rayon İcra Hakimiyyəti başçısının Aparatına 2019-cu il ərzində 346 müraciət daxil olmuşdur. Daxil olan müraciətlərin 309-u ərizə, 36-ı şikayət, 1-i isə təklif olmuşdur. Cavablandırılan müraciətlərin 120-si müsbət həll olunmuş, 218-nə müvafiq izahat verilmiş, 3-ü baxılmaq üçün aidiyyəti üzrə göndərilmiş, 4-ü isə icradadır. 

Hesabat dövründə Rayon İcra Hakimiyyətinin başçısı tərəfindən Aparatda 44 qəbul keçirilmiş və 102 nəfər sakinin müraciəti dinlənilmişdir. Eyni zamanda RİH başçısı tərəfindən 1169 nəfərdən çox rayon sakininin iştirakı ilə keçirilmiş 23 səyyar görüşdə 88 nəfər vətəndaşın müraciəti dinlənilərək müvafiq tapşırıqlar verilmişdir.  

Hesabat dövründə işsizlik probleminin həlli istiqamətində bir sıra tədbirlər görülmüşdür. Pirallahı rayon İcra Hakimiyyəti nəzdində ümumilikdə 395 yeni iş yeri açılmışdır. O cümlədən: 265-i DOST iş mərkəzinin xətti üzrə, 108-i SOCAR, 12-si “Yol İstismarı” MMC, 6-sı 5№-li Texnoloji Nəqliyyat Departamenti, 2-si Azəriqaz İstehsalat Birliyi, 1-i Azərenerji ASC, 1-i isə Azal Hava Yolları üzrə olmuş və həmin yerlərə işə qəbul olunanlar Rayon İcra Hakimiyyətinə və rayon Məşğulluq Mərkəzinə müraciət edərək qeydiyyata alınmış aztəminatlı ailələrdən olan rayon sakinləridir. 
Perspektiv inkişaf
Hesabat dövründə Pirallahı rayonunda aparılan abadlıq-qurucluq işləri qarşıya qoyulmuş işlərin bir hissəsinin uğurla yerinə yetirildiyinin göstəricisidir. 
“Nərəkənd” turizm, istirahət və yaşayış kompleksində işlər davam etdirilir. “NərəMİZ” Balıqyetişdirmə kompleksinin davamında eni 150-450 m, uzunluğu 2000 m olan sağ və sol tərəfdən dənizlə əhatə olunmaqla, turizmin inkişaf etdirilməsi baxımından unikal coğrafi mövqeyə malikdir. Kompleksin əhatə etdiyi ərazi Pirallahı adasını Abşeron yarımadası ilə birləşdirən 710 pm uzunluğunda körpünün girişində olmaqla, cənub-qərbdə yerləşən 28 metr hündürlüyündə Abşeron yarımadasının ən uca mayakına baxır. Kompleksin ümumi ərazisi 50 ha, layihələndirilən ərazi isə 25,8 ha-dır. Burada hal-hazırda dəniz kənarı boyu sahilbərkitmə işləri, mövcud bataqlıqların qurudulması, dəniz akvatoriyasının təmizlənərək dərinləşdirilməsi, mərkəzi və daxili yolların yatağının hazırlanması işləri davam etdirilir. Layihəyə əsasən ərazidə mehmanxana kompleksi, mini futbol-voleybol meydançalarından,tennnis kortlarından ibarət idman kompleksi, 300 yerlik 2 mərtəbəli restoran, “Mall” tipli ticarət mərkəzi, uşaq istirahət mərkəzi, çimərlik sahəsi, yaxt klub, həvəskar balıqçılıq zonası, sahəsi 220-400 m2 olan 11 ədəd villa tipli 2 mərtəbəli fərdi yaşayış evləri, sahəsi 120-200 m2 olan 82 ədəd villa tipli 1 mərtəbəli fərdi yaşayış evlərinin inşası nəzərdə tutulur. 
Gələcəkdə Pirallahı qəsəbəsində qəzalı binalarda yaşayan sakinlərin mənzil-məişət şəraitinin yaxşılaşdırılması məqsədilə inşa olunan yaşayış komleksində inşaat işlərinin sürətləndirilməsi, rayonun içməli su ilə təchizatının yaxşılaşdırılması və kanalizasiya xətlərinin dəyişdirilməsi prioritet məsələlər olaraq qalır. Bundan əlavə kiçik sahibkarlığın inkişafının dəstəklənməsi layihələri, Sənaye Parkına rezidentlərin cəlb olunması və rayon sakinlərinin müvəqqəti və daimi iş yerləri ilə təmin olunması istiqmətində işlər gələcəkdə də davam etdiriliəcəkdir. Həmçinin «Nümunəvi Həyətlər» layihəsi çərçivəsində aparılan işlər günün tələbləri səviyyəsində davam etdiriləcəkdir. 

Qeyd edək ki, Pirallahı qəsəbəsindəki bioloji sutəmizləyici qurğunun yenidən qurulması, istismara yararsız vəziyyətdə olan 3 körpələr evi uşaq bağçasının sökülərək yenidən tikilməsi, 1 körpələr evi-uşaq bağçasının isə əsaslı təmiri və artan tələbatı nəzərə alaraq yeni uşaq bağçasının tikintisi zəruri olaraq qalmaqdadır.
Hesabat dövrü ərzində görülən işlər onu deməyə əsas verir ki, “Nəsimi İli” elan olunmuş 2019-cu il Pirallahı rayonunda uğurla başa vurulmuşdur. 
Vasif İmanov, 
Bakı şəhəri Pirallahı Rayon İcra Hakimiyyətinin başçısı 

